
ЎЗБЕКИСТОН РЕСПУБЛИКАСИ НОМИДАН

Ҳ У К М

2020 йил 27 февраль куни, жиноят ишлари бўйича Олмазор туман судининг очиқ суд мажлиси ўз биносида бўлиб, раислик қилувчи З.Бобонов, халқ маслаҳатчилари Г.Убайдуллаева ва С.Фозиловадан иборат таркибда, судья ёрдамчиси Ш.Жалилов, тарафлардан давлат айбловчилари – Олмазор туман прокурорининг ёрдамчилари М.Шамсиев, М.Камилов, судланувчи Ю.Шакиров ва унинг адвокати Б.Джураев, судланувчи Д.Каримов ва унинг адвокатлари Б.Моминов, А.Ташпулатов, судланувчи К.Мирсалиев ва унинг адвокати С.Мусабеков, жабрланувчи У.Турсунов ва унинг адвокати Н.Жуманиёзовнинг иштирокида, Шакиров Юсуфжон Саибжонович, Каримов Дилмурод Неъматович ва Мирсалиев Козим Абдукаримовичга оид 
1-1008-1901/380 сонли жиноят иши кўриб чиқилди. 
Шакиров Юсуфжон Саибжонович (Shakirov Yusufjon Saibjonovich), 1982 йил 19 июлда Тошкент шаҳрида туғилган, ўзбек, Ўзбекистон фуқароси, оилали, 1 нафар фарзанди бор, маълумоти тўлиқсиз-ўрта, ишсиз, муқаддам: 
1) жиноят ишлари бўйича Олмазор туман судининг 2004 йил 18 августдаги ҳукмига кўра ЖК 166-моддасининг 1-қисми билан 3 йил ахлоқ тузатиш ишлари жазоси тайинланиб, жазодан 2004 йил 1 декабрдаги Амнистия актига асосан озод қилинган; 
2) жиноят ишлари бўйича Олмазор туман судининг 2005 йил 26 августдаги ҳукмига кўра ЖК 169-моддаси 3-қисмининг “в” банди билан 5 йилга озодликдан маҳрум қилиниб, жиноят ишлари бўйича Кармана туман судининг 2007 йил 
13 апрелдаги ажрими билан ЖКнинг 74-моддасига асосан жазонинг ўталмаган 3 йил 2 ой 24 куни, шу муддатга ахлоқ тузатиш ишлари жазосига алмаштирилган;

3) жиноят ишлари бўйича Шайхонтоҳур туман судининг 2009 йил 10 февралдаги ҳукмига кўра ЖК 168-моддаси 
2-қисмининг “б” банди билан ЖКнинг 60-моддаси тартибида 3 йил ахлоқ тузатиш ишлари жазосига;

4) жиноят ишлари бўйича Олмазор туман судининг 2009 йил 4 ноябрдаги ҳукмига кўра ЖК 168-моддаси 2-қисмининг 
“б” банди билан ЖКнинг 60-моддаси тартибида 3 йил ахлоқ тузатиш ишлари ва энг кам ойлик иш ҳақининг бир юз эллик баравари миқдорида 4.206.000 сўм жарима жазосига;

5) жиноят ишлари бўйича Олмазор туман судининг 2010 йил 10 декабрдаги ҳукмига кўра ЖК 168-моддаси 2-қисмининг “б” банди билан ЖКнинг 60-моддаси тартибида 3 йил ахлоқ тузатиш ишлари ва энг кам ойлик иш ҳақининг бир юз олтмиш баравари миқдорида 7.234.400 сўм жарима жазосига;

6) жиноят ишлари бўйича Олмазор туман судининг 2011 йил 20 июндаги ҳукмига кўра ЖК 168-моддаси 2-қисмининг 
“б” банди билан ЖКнинг 60-моддаси тартибида 3 йил ахлоқ тузатиш ишлари ва энг кам ойлик иш ҳақининг бир юз олтмиш баравари миқдорида 7.957.600 сўм жарима жазосига судланиб, жиноят ишлари бўйича Олмазор туман судининг 2012 йил 11 апрелдаги ажрими билан ЖКнинг 46-моддасига асосан 3 йил ахлоқ тузатиш ишлари жазоси шу муддатга озодликдан маҳрум қилиш жазосига алмаштирилган, жиноят ишлари бўйича Қарши шаҳар судининг 2013 йил 
29 апрелдаги ажрими билан ЖКнинг 74-моддасига асосан озодликдан маҳрум қилиш жазосининг ўталмаган 1 йил 11 ой 12 куни, шу муддатга ахлоқ тузатиш ишлари жазосига алмаштирилган, жиноят ишлари бўйича Олмазор туман судининг 2014 йил 27 октябрдаги ажрими билан ЖКнинг 
73-моддасига асосан ахлоқ тузатиш ишлари жазосининг ўталмаган 5 ой 18 кунидан муддатидан илгари шартли озод қилинган, Тошкент шаҳри, Олмазор тумани, Истиқбол маҳалласи, Қора-қамиш 2/4-даҳаси, 4-уй, 53-хонадонда яшаган, эҳтиёт чораси сифатида 2019 йил 22 августдан буён қамоқда сақланмоқда, 

Ўзбекистон Республикаси ЖК 169-моддаси 3-қисмининг “в” банди билан айбланган.
Каримов Дилмурод Неъматович (Karimov Dilmurod Ne'matovich), 1988 йил 27 июнда Тошкент шаҳрида туғилган, ўзбек, Ўзбекистон фуқароси, бўйдоқ, маълумоти тўлиқсиз-ўрта, Олмазор туманидаги “Сокин водий коммунал” хусусий уй-жой мулкдорлари ширкатида ишчи бўлиб ишлаган, муқаддам: 
1) жиноят ишлари бўйича Олмазор туман судининг 2006 йил 2 ноябрдаги ҳукмига кўра ЖК 164-моддаси 2-қисмининг “а” банди, 165-моддасининг 1-қисми билан ЖКнинг 59-моддаси тартибида 8 йил 6 ойга озодликдан маҳрум қилиниб, жиноят ишлари бўйича Бўка туман судининг 2009 йил 11 августдаги ажрими билан жазонинг ўталмаган 5 йил 6 ой 24 куни ЖКнинг 74-моддасига асосан шу муддатга ахлоқ тузатиш ишлари жазосига алмаштирилган;
2) жиноят ишлари бўйича Олмазор туман судининг 2011 йил 27 майдаги ҳукмига кўра ЖК 168-моддасининг 1-қисми билан ЖКнинг 60,61-моддалари тартибида 5 йил 4 ой 21 кун ахлоқ тузатиш ишлари жазоси ҳамда энг кам ойлик иш ҳақининг эллик баравари миқдорида 2.486.750 сўм жарима жазосига;

3) жиноят ишлари бўйича Яшнобод туман судининг 2012 йил 16 июлдаги ҳукмига кўра ЖК 164-моддаси 3-қисмининг 
“а” банди, 277-моддасининг 1-қисми билан ЖКнинг 
59,60-моддалари тартибида 10 йил 6 ой озодликдан маҳрум қилиш ҳамда энг кам ойлик иш ҳақининг эллик баравари миқдорида 2.486.750 сўм жарима жазосига судланган, жарима жазоси ижроси таъминланган, жиноят ишлари бўйича Косон туман судининг 2017 йил 5 августдаги ажрими билан ЖКнинг 74-моддасига асосан озодликдан маҳрум қилиш жазосининг ўталмаган 5 йил 1 ой 11 куни шу муддатга ахлоқ тузатиш ишлари жазосига алмаштирилган, жазонинг 
3 йил 3 ой 2 куни ўталмаган, Тошкент шаҳри, Олмазор тумани, Сағбон 13-берк кўча, 8-уйда яшаган, эҳтиёт чораси сифатида 2019 йил 1 октябрдан буён қамоқда сақланмоқда, 

Ўзбекистон Республикаси ЖК 241-моддасининг 1-қисми, 273-моддасининг 
5-қисми билан айбланган.
Мирсалиев Козим Абдукаримович (Mirsaliyev Kozim Abdukarimovich), 1980 йил 14 ноябрда Тошкент вилоятида туғилган, ўзбек, Ўзбекистон фуқароси, судланмаган, оилали, 3 нафар фарзанди бор, маълумоти ўрта, ишсиз, Тошкент вилояти, Тошкент тумани, Маърифат маҳалласи, фаол кўчаси, 13-уйда яшаган, эҳтиёт чораси сифатида 2019 йил 
1 октябрдан буён қамоқда сақланмоқда,
Ўзбекистон Республикаси ЖК 276-моддаси 2-қисмининг “а” банди билан айбланган.
Суд, судланувчилар ва гувоҳларнинг кўрсатувларини тинглаб, жиноят иши ҳужжатларини ўрганиб чиқиб, ишда мавжуд бўлган далилларга баҳо бериб, қуйидагиларни

А  н  и  қ  л  а  д  и:

Судда аниқланишича, Ю.Шакиров 2019 йил 1 августга ўтар кечаси соат 00.30 ларда Олмазор тумани, Қора-қамиш кўчаси, 32-уйинг рўпарасида таниши У.Турсуновга тегишли “Спарк” русумли 01 837 EFA давлат рақамли автомашинанинг эшик ойналари туширилган ҳолатда, қаровсиз қолдирилганини ва автомашина эгаси У.Турсуновнинг 32-уйнинг биринчи қаватида жойлашган дорихонада дори харид қилаётганини кўриб, автомашинанинг олд ўриндиқлари орасига ўрнатилган бар ичида бўлган, ўша пайтдаги банк курси бўйича қиймати (1 АҚШ доллари 8.666,71 сўм) 86.667.100 га тенг бўлган 10.000 АҚШ доллари ҳамда 9.000.000 сўм пулларини яширин равишда талон-торож қилиб, У.Турсуновга кўп миқдорда зарар етказган.

Д.Каримов 2019 йил 30 сентябрь куни Интернет тармоғи орқали буюртма бериб, шахсини аниқлаш имкони бўлмаган номаълум шахсдан сотиб олган ва таркибида синтетик гиёҳванд каннабиноид 5-Fluoro-MDMB-PICA бўлган (спайс) гиёҳвандлик воситасининг кўп миқдордаги 0,61 грамм бўлган қисмини, шу куни соат 19.30 лар атрофида Олмазор тумани, Себзор даҳаси ҳудудида таниши К.Мирсалиевга 200.000 сўм эвазига сотган.

Бундан ташқари 2019 йил 30 сентябрь куни соат 21.30 ларда Д.Каримов ва С.Исмаиловалар Олмазор туман ИИО ФМБ Жиноят қидирув бўлими тезкор ходимлари томонидан гиёҳвандлик воситаларини қонунга хилоф равишда муомала қилишда шубҳаланиб, Олмазор тумани, Сағбон кўчасида тўхтатилиб, тумандаги 8-сонли Ички ишлар бўлимига олиб борилиб, холислар иштирокида ёнларидаги нарсалар кўздан кечирилганда, Д.Каримов таркибида синтетик гиёҳванд каннабиноид 5-Fluoro-MDMB-PICA бўлган кўп миқдордаги 5,01 грамм (спайс) гиёҳвандлик воситасини вақтинча сақлаб туриш учун таниши С.Исмаиловага бериб қўйгани аниқланиб, С.Исмаиловадан гиёҳвандлик воситаси холислар иштирокида ҳужжатлаштириб олинган.

К.Мирсалиев 2019 йил 30 сентябрь куни соат 20.00 ларда бошқарувида бўлган “Спарк” русумли, 01Q430YA давлат рақамли автомашинада Олмазор тумани, Сағбон кўчасидан ҳаракатланиб келиб, “Тожинисо” номли тўйхона олдида тўхтаган вақтда, ҳуқуқни муҳофаза қилувчи орган ходимлари томонидан ўтказилган “Қорадори 2019” тадбири жараёнида гиёҳвандлик воситаларини қонунга хилоф равишда муомала қилишда шубҳаланиб, тумандаги 8-сонли Ички ишлар бўлимига олиб борилиб, холислар иштирокида, унинг ёни ва бошқарувидаги автомашина кўздан кечирилганда,  таркибида синтетик гиёҳванд каннабиноид 5-Fluoro-MDMB-PICA бўлган кўп миқдордаги 0,61 грамм (спайс) гиёҳвандлик воситасини келгусида ўзи истеъмол қилиш учун сақлаб келаётгани аниқланиб, гиёҳвандлик воситаси холислар иштирокида ҳужжатлаштириб олинган.

Судланувчи Ю.Шакиров суд мажлисида айбига қисман иқрор эканини билдириб, 2019 йил 31 июль куни кечки пайт таниши А.Азимовга тегишли “Жентра” русумли автомашинада, автомашинани у бошқарган ҳолда танишлари А.Азимов, Д.Каримов, З.Зухуров ва фамилиясини билмайдиган Ойбек, Тоҳир исмли йигитлар билан Юнусобод туманидан, Қора-қамиш даҳасига келишаётганларида, Қора-қамиш кўчаси 32-уйинг рўпарасида таниши У.Турсуновга тегишли “Спарк” русумли 01 837 EFA давлат рақамли автомашина эшик ойналари туширилган ҳолатда турганини кўриб қолгани ва ушбу автомашинадан 100 метрлар ўтиб, ўзининг бошқарувидаги автомашинани тўхтатгани, автомашинадаги йигитларга ҳозир келишини айтиб, У.Турсуновнинг автомашинасини ёнига боргани, атрофга қараганида У.Турсунов 32-уйнинг биринчи қаватида жойлашган дорихонада эканини кўриб, автомашина олд ўриндиқлари оралиғидаги барни очиб қараганида, бар ичида 5-6 боғлам пуллар борлигини кўргани, кейин У.Турсуновга ҳазил қилмоқчи бўлиб, пулларни олиб, ўзи бошқариб келган автомашинага бориб ўтиргани, пулларни эса узатмалар ричаги олдидаги махсус жойга қўйгани, автомашинадаги йигитлар бу пулни қаердан олганини сўрашганида, уларга тоғасининг ундан қарзи борлигини, шу пулларни олганини айтгани, маҳаллага етиб боришгач, у пулларни олиб, ўзига тегишли “Спарк” русумли автомашинада У.Турсуновга пулларини қайтариб бериш учун боргани, бироқ уни топа олмагани, воқеа жойида эса одамлар кўпайиб кетганини, ички ишлар ходимлари ҳам борлигини кўриб, қўрққанидан уйига кетгани, пуллар  бир боғлам 50.000 сўмлик ва қолгани 10.000 сўмлик ҳамда 5000 сўмлик бўлиб, жами 9.000.000 сўм экани, кейинчалик ҳам пулларни У.Турсуновга қайтариб беришга қўрқиб, ўзига кийим-кечак ва автомашинаси ўриндиқларига ғилоф сотиб олишга, бир қисмини эса қарзларини узишга сарфлаб юборгани, лекин У.Турсуновнинг автомашинасидан АҚШ доллари ўғирламагани, у олган пуллар ичида доллар бўлмагани, фақат Ўзбекистон сўми бўлгани, қилмишидан чин кўнгилдан пушаймонда экани, қарамоғида кекса ва оғир касалликка йўлиққан онаси, турмуш ўртоғи ҳамда бир нафар вояга етмаган фарзанди борлиги ҳақида кўрсатув бериб, суддан ўзига нисбатан озодликдан маҳрум қилиш билан боғлиқ бўлмаган, енгилроқ жазо беришни сўради.

Судланувчи Д.Каримов суд мажлисида айбига қисман иқрор эканини билдириб, 2019 йил 30 сентябрь куни таниши С.Исмаилова Интернет орқали “спайс” гиёҳвандлик воситаси олишни таклиф қилгани, у рози бўлиб, таниши Т.Диярходжаевнинг бошқарувидаги “Спарк” русумли автомашинада С.Исмаиловани уйига яқин жойдан олишгани, С.Исмаилова унга “спайс” гиёҳвандлик воситасига буюртма бериш учун 1.200.000 сўм пул бергани, у ўзининг телефонидан Интернет орқали “спайс” гиёҳвандлик воситасига буюртма бергани, пулни эса ўзига нотаниш бўлган шахсга бергани, бироздан кейин унинг телефонига “спайс” яширилган жой ҳақида маълумот келгани, ушбу маълумот асосида Паркент бозори томондаги Кичик ҳалқа йўлига боришгани, Т.Диярходжаев автомашинадан тушиб, шаффоф целофан пакетчада бўлган “спайс”ни яширилган жойидан олиб келгани, у ва С.Исмаилова эса автомашинадан тушишмагани, Олмазор туманига қайтиб келаётганларида унга таниши К.Мирсалиев қўнғироқ қилиб, ўзи истеъмол қилиши учун “спайс” топиб беришни сўрагани, буни эшитган С.Исмаилова ўзидаги “спайс”дан 200.000 сўмлик сотишини айтгани, шунда у С.Исмаилованинг гапини К.Мирсалиевга айтгани, кейин ўзаро келишиб, Себзор даҳасидаги чорраҳа яқинида учрашишгани, шунда С.Исмаилова ўзида бўлган “спайс”нинг озроғини қоғоз бўлагига солиб, унга бергани, у эса ўз навбатида уни К.Мирсалиевга бергани, шунда К.Мирсалиевнинг ёнида бўлган Д.Закиров унга 200.000 сўм пул бергани, у пулни олиб, С.Исмаиловага бергани, К.Мирсалиевлар кетишгач, Т.Диярходжаев иккаласи С.Исмаиловадан озроқ миқдорда “спайс” олиб, елим баклашка ёрдамида чекишгани, шундан кейин Т.Диярходжаев С.Исмаилова иккаласини у яшайдиган маҳаллага олиб бориб қўйгани, автомашинадан тушиб, бироз юришганларида уларни ички ишлар ходимлари ушлашиб, 8-сонли ИИБга олиб боришгани, тинтув жараёнида унинг ёнидан ноқонуний нарсалар чиқмагани, С.Исмаилованинг чўнтагидан эса “спайс” гиёҳвандлик воситаси чиққани, С.Исмаилова жавобгарликдан қутилиб қолиш учун гиёҳвандлик воситаси унга тегишлилигини айтиб, туҳмат қилгани, бундан ташқари ўзига нисбатан ЖКнинг 241-моддаси билан ҳам асоссиз айб эълон қилингани, ҳақиқатдан ҳам 2019 йил 31 июль куни кеч соат 22 ларда ўртоғи З.Зухуров билан Юнусобод туманидаги “Мегапланет” гипермаркети олдида уйларига кетиш учун такси тўхтатиб туришганида, Ю.Шакиров “Жентра” русумли автомашинада келиб қолгани, автомашинада Ю.Шакировдан ташқари Анвар, Ойбек, Тоҳир исмли йигитлар ҳам бўлгани, улар ҳам Қора-қамиш даҳасига кетишаётганликлари сабабли З.Зухуров иккаласи ҳам автомашинага ўтиришгани, у ҳайдовчининг ёнидаги олд ўриндиққа ўтиргани, Қора-қамиш 2/1 даҳасидаги 32-уй рўпарасига етганларида, Ю.Шакиров автомашинани тўхтатиб, қариндошини кўриб қолганини айтиб, автомашинадан тушиб кетгани, бироздан кейин эса эгнидаги футболкасининг этагига солинган бир боғлам 50.000 сўмлик ва қолганлари 5, 10 минг сўмлик боғламлардан иборат бўлган 8-9 миллион сўм атрофидаги пуллар билан келгани, ундан бу пуллар қанақа пуллар эканини сўраганида, тоғасининг ундан қарзи бўлгани, шу пулни олганлигини билдиргани, Қора-қамиш 2/1 даҳаси 4-уй олдига боришгач, у автомашинадан тушиб, бироздан кейин уйига кетгани, Ю.Шакировнинг ўғирлик қилганини билмагани, буни кейинчалик суриштирув жараёнида билгани, қилмишидан чин кўнгилдан пушаймонда экани ҳақида кўрсатув бериб, суддан ўзига нисбатан енгилроқ жазо тайинлашни сўради.

Судланувчи К.Мирсалиев суд мажлисида айбига тўлиқ иқрор эканини билдириб, икки йилдан буён наша гиёҳвандлик воситасини чекиш йўли билан истеъмол қилиши, 2019 йил 30 сентябрь куни кечки пайт нашанинг хумори тутгани сабабли, кўчага чиққани, кўчада таниши Д.Закиров билан учрашгани, ундан наша бор-йўқлигини сўраганида, Д.Закиров ўзининг ҳам чеккиси келаётганини айтиб, бирон-бир танишидан сўраб кўришни таклиф қилгани, шунда у таниши Д.Каримовга қўнғироқ қилиб, наша топиб беришни сўрагани, Д.Каримов “спайс” топиб беришини билдириш билан бирга ўзи учун 200.000 сўм қарз ҳам сўрагани, Д.Закировга Д.Каримов “спайс” топиб беришини, бироқ 200.000 сўм қарз сўраётганини айтгани, Д.Закиров пул бериб туриши мумкинлигини билдиргани, шундан кейин ўзининг бошқарувидаги “Спарк” русумли автомашинада Д.Закиров иккаласи Себзор даҳасидаги қурилиши битмаган масжид ёнига бориб, Д.Каримов билан учрашишгани, Д.Каримов унга оқ қоғозга ўралган “спайс”ни бергани, Д.Закиров эса Д.Каримовга 200.000 сўм пул бергани, шундан кейин Д.Закиров иккаласи автомашинада Олмазор тумани, Сағбон кўчасидаги “Тожинисо” номли тўйхона олдига келишгани, у Д.Каримовдан олган “спайс”ни автомашинанинг олд ўриндиқлари оралиғидаги стакан турадиган жойга қўйиб, шу ердаги бекатда жойлашган дўкондан сув олиб чиққан пайти, ички ишлар ходимлари келиб, ундан гиёҳвандлик воситаларини сақлашда гумон қилишаётганини билдиришиб, уларни 8-сонли ИИБга олиб боришгани, у ерда холислар иштирокида уларнинг ёнлари ва унинг бошқарувидаги автомашинани кўздан кечириб, автомашинасидан “спайс”ни топиб олишгани, шундан кейин у бўлган воқеани айтиб бергани, қилмишидан чин кўнгилдан пушаймонда экани ҳақида кўрсатув бериб, суддан ўзига нисбатан енгиллик беришни сўради.

Суд, Ю.Шакировнинг ўзганинг кўп миқдордаги мулкини яширин равишда талон-торож қилганликдаги, Д.Каримовнинг кўп миқдордаги гиёҳвандлик воситасини сотиш йўли билан ўтказганликдаги ва кўп миқдордаги гиёҳвандлик воситасини ўзи истеъмол қилиш мақсадида сақлаб келганликдаги, К.Мирсалиевнинг кўп миқдордаги гиёҳвандлик воситасини ўзи истеъмол қилиш мақсадида сақлаб келганликдаги айблари, судланувчилар Ю.Шакиров ва Д.Каримовнинг айбларига қисман иқрорлик билдириб, судланувчи К.Мирсалиевнинг айбига тўлиқ иқрорлик билдириб берган кўрсатувларидан ташқари, суд мажлисида тўпланган, текширилган ва ҳуқуқий баҳо берилган қуйидаги далиллар, яъни:

жабрланувчи У.Турсуновнинг суд мажлисида, Ю.Шакировнинг опасига тегишли хонадонда ижарада яшаши, шу сабабли уни таниши, 
2019 йил июль ойининг ўрталарида оила-аъзолари тоққа дам олишга кетишгани, кундузги пайтларда уйида ҳеч ким қолмаётгани ва маҳалла ҳудуди нотинчроқ, яъни жиноят содир этишга мойиллиги бор фуқаролар ҳам яшаши сабабли, уй сотиб олиш учун жамғариб қўйган 10.000 АҚШ доллари ва 9.000.000 сўм пулларини ўзига укадек бўлиб қолган таниши Б.Мансурходжевга вақтинча сақлаб туриш учун бериб қўйгани, 2019 йил 
31 июль куни оила-аъзолари дам олишдан қайтиб келгани, ўша куни кечки пайт бошқарувидаги “Спарк” русумли автомашинада Б.Мансурходжаевнинг уйига бориб, унга омонат сифатида бериб қўйган 10.000 АҚШ доллари ва 9.000.000 сўм пулларини қайтариб олгани, пулларни автомашинасининг олд ўриндиқлар оралиғидаги бар ичига жойлаб уйига қайтгани, йўлда Қора-қамиш кўчаси, 32-уй рўпарасидан ўтаётганида, шу уйнинг биринчи қаватидаги дорихона очиқлигини кўриб, дори олиш учун тўхтагани, бу пайтда соат тунги 00.30 лар бўлиб, атроф осойишта бўлиб қолгани сабабли ва дорихонага тезда кириб чиқиш мақсадида автомашинасини қулфламасдан, дорихонага киргани, дори сотувчи у сўраган дориларни олиб бергунига қадар, автомашинаси томонга қараб-қараб тургани, бир қараганида бир кишининг автомашинаси ёнидан ўтиб кетаётганини ва олдинроқда турган дельфин рангли “Ласетти” русумли автомашинага ўтириб, автомашинани бошқариб кетганини кўргани, бироқ унинг автомашинасига ўғирлик қилганини кўрмагани ва бу хаёлига келмагани сабабли, шунчаки автомашинаси олдидан ўтиб кетаётган бўлса керак деб ўйлагани, дорихонадан чиқиб, автомашинасида уйи олдига етиб боргач, автомашинаси барига солиб қўйган 10.000 АҚШ доллари ва 9.000.000 сўм пулларни олмоқчи бўлганида, пулларни йўқлигини билгани, шундан кейин “102” рақами орқали ички ишлар идораларига хабар бергани, воқеадан кейин Ю.Шакировни кўчада бир-икки марта кўргани, бироқ Ю.Шакиров унга автомашинасидан пулларни олганини айтмагани, шу сабабли унинг пулларни кейинчалик қайтариб бериш мақсадида ҳазиллашиб олгани, шунингдек, пуллар орасида 10.000 АҚШ доллари бўлмагани ҳақидаги важлари ишончга сазовор эмаслиги, фикрича ўғирликни содир этилишида ўша пайтда Ю.Шакировнинг бошқарувидаги автомашинада бўлган шерикларининг ҳам алоқаси бор деб ҳисоблаши, шу сабабли уларга нисбатан ҳам ЖКнинг 
169-моддаси билан жиноят иши қўзғатиш масаласида прокурорга хабар бериб, жиноят оқибатида етказилган зарарни ундириб бериш ҳақидаги;

гувоҳ Б.Мансурходжаевнинг суд мажлисида, У.Турсунов билан ўн йиллардан буён қурилиш моллари савдосида олди-берди қилишлари сабабли, ака-укадек бўлиб кетишгани, 2019 йил июль ойининг ўрталарида У.Турсунов оила-аъзолари тоққа дам олишга кетишаётганини, уйда ҳеч ким қолмаётганини айтиб, 10.000 АҚШ доллари ва 9.000.000 сўм пулларини вақтинча сақлаб туриш учун унга бериб кетгани, 10.000 АҚШ долларлари 100 купюрали, 9.000.000 сўм пуллар эса бир боғлам 50.000 сўмлик, бир боғлам 10.000 сўмлик, қолгани 5000 сўмлик купюрали пуллардан иборат бўлгани, 2019 йил 31 июль куни соат 23.30 ларда У.Турсунов унга берган 10.000 АҚШ доллари ва 9.000.000 сўм пулларини олиб кетгани, орадан бир соатлар вақт ўтгач, У.Турсунов қўнғироқ қилиб, Қора-қамиш кўчасидаги дорихонага тўхтаган вақтида, автомашинасидан кимдир пулларини ўғирлаб кетгани ҳақида маълум қилгани ҳақидаги; 

гувоҳ З.Зухуровнинг суд мажлисида, 2019 йил 31 июль куни кеч соат 22 ларда ўртоғи Д.Каримов билан Юнусобод туманидаги “Мегапланет” гипермаркети олдида такси тўхтатиб туришганида, ўзига илгаридан таниш бўлган Ю.Шакиров “Жентра” русумли автомашинани бошқариб келиб қолгани, автомашинада унга нотаниш бўлган 2-3 киши ҳам бўлгани, улар ҳам Қора-қамиш даҳасига кетишаётганликлари сабабли Д.Каримов иккаласи ҳам автомашинага ўтиришгани, олдинги ўриндиқда ўтирган йигит Д.Каримовга жойини бўшатиб бериб, ўзи орқага ўтиргани, Қора-қамиш 2/1 даҳасидаги 
32-уй рўпарасига етганларида, Ю.Шакиров автомашинани тўхтатгани ва тоғасини кўриб қолганини айтиб, автомашинадан тушиб кетгани, бироздан кейин эса эгнидаги футболкасининг этагига солинган пуллар билан келгани, Д.Каримов Ю.Шакировдан бу пуллар қанақа пуллар эканини сўраганида, у тоғасининг ундан қарзи бўлганини, шу пулни олганини билдиргани, у орқа ўриндиқдан чўзилган ҳолда узатмалар ричаги олдидаги махсус жойда турган пулларни тахлами билан санаб кўрганида бир боғлам 50.000 сўмлик уч боғлам 10.000 сўмлик ва бир боғлам 5.000 сўмлик, жами 8.500.000 сўм экани, бироқ пуллар орасида АҚШ доллари бўлмагани, Қора-қамиш 2/1 даҳаси, 4-уй олдига боришгач, Д.Каримов иккаласи автомашинадан тушиб, бироздан кейин уйларига кетишгани ҳақидаги;

гувоҳ А.Азимовнинг суд мажлисида, “Равон” МЧЖ томонидан ўзига бириктирилган “Жентра” русумли 01 685 ЕЕА давлат рақамли автомашинада таксичилик фаолияти билан шуғулланиши, 2019 йил 31 июль куни, кун давомида такчилик билан шуғулланиб, кеч соат 23.30 ларда ўзи билан бирга юрган таниши А.Аляров билан Қора-қамиш 2/1 даҳасига боришганида А.Аляровнинг таниши Ю.Шакиров ва ўзига нотаниш бўлган 2 нафар йигитлар билан учрашиб қолишгани, шунда А.Аляров ўзи чарчаганини айтиб, Ю.Шакировнинг “Спарк” русумли автомашинасига ўтириб ухлаб қолгани, унинг автомашинасини бошқарувига эса Ю.Шакиров ўтиргани, Ю.Шакировнинг ёнида бўлган икки нафар йигитлар ҳам унинг автомашинасига ўтиришгани, у кун давомида автомашина бошқариб чарчагани сабабли “Тропика” ва “Регапен” таблеткаларини истеъмол қилиб, орқа ўриндиқда ухлаб қолгани, автомашина тормозлаб тўхтаган пайтда уйғониб кетгани, шунда Ю.Шакиров тоғасини кўриб қолганини, ҳозир қайтиб келишини айтиб, автомашинадан тушиб орқа томонга юриб кетгани, у орқани кўрсатувчи ён ойнадан кузатиб турганида, Ю.Шакиров орқароқда турган “Спарк” русумли автомашинага яқинлашиб, ҳайдовчи ўтирадиган томондаги эшикнинг ойнаси туширилган жойидан ярим танасини ичкарига тиқиб, автомашинадан бир неча боғлам пул олиб келгани ва автомашинага ўтиргани, автомашинадагилар ундан бу пулни қаердан олганини сўрашганида, Ю.Шакиров тоғасининг ундан қарзи бўлганини, шу пулни тоғасидан олганини билдиргани, шундан кейин Ю.Шакиров автомашинани ўзининг уйи ёнига қадар бошқариб боргани, шу ерда Ю.Шакиров ва унинг танишлари автомашинадан тушиб қолгани, у эса А.Аляровни уйғотиб, автомашинасида таксичилик қилиш учун кетишгани, Ю.Шакиров олиб келган пуллар орасида АҚШ долларини кўрмагани ҳақидаги;

гувоҳ С.Исмаилованинг суд мажлисида, Д.Каримов таниши бўлиши, 2019 йил 30 сентябрь куни соат 19 ларда Д.Каримовга қўнғироқ қилиб, унинг “Ясина” исмли жиянини соғинганини билдириб, уни уйига олиб боришни сўрагани, бироздан кейин Д.Каримов Т.Диярходжаевнинг бошқарувидаги автомашинада келгани, у автомашинага ўтиргач, Д.Каримов билан Т.Диярходжаев кўчада бироз ишлари борлигини, йўл-йўлакай ишларини битириб олишларини билдириб, қаерларгадир боришгани, бир-икки жойда тўхташгани ва унга нотаниш шахслар билан учрашишгани, бироқ улар қаерга боришганини, ким билан, нима ҳақида гаплашганини билмаслиги, Д.Каримовнинг маҳалласига боришгач, автомашинадан тушишдан олдин Д.Каримов шаффоф целофан халтачага солинган ҳолдаги рамашкага ўхшаш нарсани унга бериб, чўнтагига солиб қўйишни тайинлагани, у Д.Каримов берган нарсани чўнтагига солиб қўйгани, автомашинадан тушиб бироз юришганларида, уларни ички ишлар ходимлари тўхтатишгани ва гиёҳвандлик воситалари билан қонунга хилоф равишда муомала қилишда гумонланишаётганларини билдиришиб, 8-сонли ИИБга олиб боришгани, у ерда икки нафар холис иштирокида ундан ёнидаги нарсаларни чиқариб кўрсатишни сўрашгани, шунда у бироз олдин Д.Каримов унга берган целофан халтачага солинган нарсани тақдим қилгани, ушбу нарсанинг гиёҳвандлик воситаси эканлигини билгач, ўз хоҳиши билан ариза ва тушунтириш хати ёзиб бергани, ёнидан чиққан гиёҳвандлик воситасига ўзининг мутлақо алоқаси йўқлиги, уни Д.Каримов вақтинча ушлаб туриш учун бергани сабабли, унинг нима эканлигини билмасдан, чўнтагига солиб қўйгани, Д.Каримовнинг гиёҳвандлик воситасини унга бермаганлиги ҳақидаги важлари асоссиз экани ҳақидаги; 

гувоҳ Т.Диярходжаевнинг суд мажлисида, 2019 йил 30 сентябрь куни таниши Д.Каримов автомашинасида бир-икки жойга олиб бориб келишни сўрагани, у рози бўлиб, ўзининг бошқарувидаги “Спарк” русумли автомашинада Д.Каримов билан “Фарход” дехқон бозори томонга боришгани, у ердан автомашинасига С.Исмаилова ўтиргани, кейин Д.Каримов ўзининг телефонидан Интернет орқали “спайс” гиёҳвандлик воситасига буюртма бергани, йўл-йўлакай Д.Каримов иккаласи ўзларига нотаниш бўлган “Биткоинчи” (гиёҳвандлик воситасини етказувчи шахс)га “спайс” учун 1.200.000 сўм пул тўлашгани, ўша шахс бир соатда телефонига “спайс”нинг жойи ҳақида хабар келишини билдиргани, бир соатлардан кейин Д.Каримовнинг телефонига “спайс” яширилган жой ҳақида маълумот келгани, ушбу маълумот асосида “спайс” яширилган жойга боришгани, у автомашинадан тушиб, “спайс”ни яширилган жойидан топиб келгани ва уни Д.Каримовга бергани, Себзор даҳасига келишгач, қурилиши битмаган масжид ёнида Д.Каримов иккаласи “спайс”нинг бир қисмини елим баклашка ёрдамида чекишгани, кейин Д.Каримов билан С.Исмаиловани Д.Каримовнинг маҳалласига олиб бориб қўйгани, ўша куни К.Мирсалиевни кўрганини, Д.Каримов ёки С.Исмаилованинг “спайс” гиёҳвандлик воситасининг бир қисмини К.Мирсалиевга берганини эслай олмаслиги, чунки истеъмол қилган дори таъсирида бўлгани ҳақидаги;

гувоҳ Д.Закировнинг суд мажлисида, 2019 йил 30 сентябрь куни соат 19 ларда таниши К.Мирсалиев қўнғироқ қилиб, бир танишида “спайс” борлигини, 200.000 сўм пул бўлса, уни олиб, бирга чекишларини айтгани, у пул керак бўлса, унга бериб туришини, бироқ ўзи чекмаслигини, чекишни йиғиштирганлигини билдиргани, шунда К.Мирсалиев чекмаса ҳам унга пул бериб туришни сўрагани, у рози бўлиб, уйидан 200.000 сўм пул олиб чиққани, бироздан кейин К.Мирсалиев ўзининг бошқарувидаги “Спарк” русумли автомашинада келгани, кейин иккаласи Себзор даҳасидаги янги қурилаётган масжид ёнига боришгани, К.Мирсалиев автомашинани шу ерда, йўл четида турган оқ рангли “Спарк” русумли автомашинанинг ортида тўхтатгани, олдиндаги автомашинадан Д.Каримов тушиб, у ўтирган томондан келиб, Д.Каримовга қоғоз бўлагига ўралган “спайс” гиёҳвандлик воситасини бергани, К.Мирсалиев унга Д.Каримовга 200.000 сўм пул беришни айтгани учун у Д.Каримовга 200.000 сўм пул бергани, шундан кейин К.Мирсалиев иккаласи ортларига қайтишгани, Олмазор тумани, Сағбон кўчасидаги “Тожинисо” номли тўйхона олдига келишганида, К.Мирсалиев дўкондан сув олишини айтиб, шу ердаги дўконга кириб кетгани, шу пайт ички ишлар ходимлари келиб, уларни ушлашгани ҳақидаги;

гувоҳ Р.Холмирзаевнинг суд мажлисида, 2019 йил 30 сентябрь куни кечки пайт ички ишлар ходимлари бир ишда холис сифатида иштирок этиш учун Олмазор туманидаги 8-ИИБга таклиф қилишгани, у ерда ўзидан ташқари яна бир киши холис сифатида иштирок этгани, ички ишлар ходимлари томонидан шу ерда бўлган ва кейинчалик унга исми-шарифи маълум бўлган С.Исмаиловадан ёнидаги нарсаларни чиқариб кўрсатиш сўралганида, С.Исмаилова чўнтагидан шаффоф целофан халтачада бўлган ва ўзининг маълум қилишича “спайс” гиёҳвандлик воситасини чиқариб бергани, С.Исмаиловадан ушбу нарсани қаердан олгани сўралганида, у бироз илгари, автомашинадан тушишларидан олдин таниши Д.Каримов берганини билдиргани, шундан кейин С.Исмаилова тақдим қилган модда ҳужжатлаштириб олингани, ички ишлар ходимлари томонидан С.Исмаилова ёки Д.Каримовга нисбатан ноқонуний ҳаракатлар содир этилмагани ҳақидаги кўрсатувлари, жабрланувчи У.Турсуновнинг аризаси, ҳодиса содир бўлган жойни кўздан кечириш баённомаси ва илова қилинган фотосуратлар, Ю.Шакировдан ўғирланган пуллар эвазига харид қилган кийимлар ва дори-дармон воситаларини, Ю.Шакировнинг бошқарувида бўлган “Спарк” русумли автомашинадан ўриндиқлар ғилофини ашёвий далил сифатида олиш ҳақидаги баённомалар, К.Мирсалиевнинг бошқарувидаги “Спарк” русумли” 01Q430YA давлат рақамли автомашинадан ҳамда фуқаро С.Исмаиловадан гиёҳвандлик воситаларини ашёвий далил сифатида олиш ҳақидаги, ашёвий далилларни кўздан кечириш ҳақидаги баённомалар, гувоҳларнинг кўрсатувлари, юзлаштириш баённомалари, судга оид кимёвий экспертизасининг хулосалари ҳамда ишда тўпланган бошқа далиллар билан тўлиқ исботланган деб ҳисоблайди.

Судга оид кимёвий экспертизасининг 2019 йил 1 октябрдаги 
1507-сонли хулосасида, К.Мирсалиевдан ашёвий далил сифатида олинган модда таркибида синтетик гиёҳванд каннабиноид 5-Fluoro-MDMB-PICA – (N//1-/5-фторпентен)-1H-индол-3-ил/карбонил/-3-метил-L-валин, метиловиьй эфер) модда мавжуд бўлиб, соф вазни 0,61 граммни ташкил қилиши, шу кунги 1508-сонли хулосасида, С.Исмаиловадан ашёвий далил сифатида олинган модда таркибида синтетик гиёҳванд каннабиноид 5-Fluoro-MDMB-PICA – (N//1-/5-фторпентен)-1H-индол-3-ил/карбонил/-3-метил-L-валин, метиловиьй эфер) модда мавжуд бўлиб, соф вазни 5,01 граммни ташкил қилиши кўрсатилган.

Суд, судланувчиларнинг жиноий ҳаракатлари квалификациясига ҳуқуқий баҳо бериб, қуйидагича тўхтамга келади.

Дастлабки тергов органи томонидан Ю.Шакировнинг ўзганинг кўп миқдордаги мулкини яширин равишда талон-торож қилган ҳаракатлари Ўзбекистон Республикаси ЖК 169-моддаси 3-қисмининг “в” банди билан, К.Мирсалиевнинг кўп миқдордаги гиёҳвандлик воситасини ўзи истеъмол қилиш мақсадида сақлаб келган ҳаракатлари ЖК 276-моддаси 2-қисмининг “а” банди билан тўғри квалификация қилинган.

Шунингдек, дастлабки тергов органи томонидан Д.Каримовнинг кўп миқдордаги гиёҳвандлик воситасини сотиш йўли билан ўтказган ҳаракатлари Ўзбекистон Республикаси ЖК 273-моддасининг 5-қисми билан тўғри квалификация қилинган бўлсада, бироқ, унинг кўп миқдордаги гиёҳвандлик воситасини ўтказиш мақсадини кўзламасдан, вақтинча сақлаш учун С.Исмаиловага бериб қўйган ҳаракатлари, кўп миқдордаги гиёҳвандлик воситасини сотиш йўли билан ўтказиш сифатида ЖК 273-моддасининг 
5-қисми билан нотўғри квалификация қилинган.

Судда аниқланган ҳолатлардан ва иш материалларидан кўринишича, С.Исмаилованинг ёнидан чиққан, таркибида синтетик гиёҳванд каннабиноид 5-Fluoro-MDMB-PICA бўлган кўп миқдордаги 5,01 грамм (спайс) гиёҳвандлик воситаси Д.Каримов томонидан унга вақтинча сақлаб туриш учун берилган бўлиб, ушбу ҳолатда Д.Каримовнинг қасди гиёҳвандлик воситасини ўтказишга қаратилганлигини тасдиқловчи бирон-бир объектив далил мавжуд эмас.

Шу сабабли суд, Д.Каримовнинг кўп миқдордаги гиёҳвандлик воситасини С.Исмаиловага вақтинча сақлаш учун бериб қўйган ҳаракатини, гиёҳвандлик воситаларини ўтказиш мақсадини кўзламасдан, қонунга хилоф равишда сақлаш сифатида, ЖК 276-моддаси 2-қисмининг “а” бандига қайта квалификация қилишни лозим топади.

Бундан ташқари, дастлабки тергов органи томонидан Д.Каримовга Ю.Шакиров томонидан содир этилган ўғирлик жинояти ҳақида ҳуқуқни муҳофаза қилувчи органларга хабар бермаганликда ЖК 241-моддасининг 
1-қисми билан айб эълон қилиш ҳақидаги фикри билан ҳам келишиб бўлмайди.

Ю.Шакиров дастлабки тергов жараёнида ва суд мажлисида берган кўрсатувларида, У.Турсуновнинг автомашинасидан ўғирлаб олган пуллар ҳақида автомашинада бўлган танишларига, ушбу пуллар тоғасига илгари қарз сифатида берган пуллар бўлиб, тоғасидан қарзга берган пулларини олгани ҳақида айтганини баён қилган.

Жиноят ишида Д.Каримовнинг Ю.Шакиров томонидан содир этилган ўғирлик ҳақида аниқ билганини тасдиқловчи бирон-бир объектив далил мавжуд эмас.

Умуман олганда, дастлабки тергов органи томонидан Ю.Шакиров томонидан содир этилган ўғирликда бошқа шахсларнинг, яъни ўғирлик содир этилган вақтда Ю.Шакировнинг бошқарувида бўлган “Жентра” русумли автомашинада бўлган Д.Каримов, А.Азимов, З.Зухуров, Т.Умаров ва судда шахсини аниқлаш имкони бўлмаган “Ойбек” исмли шахсларнинг алоқадорлиги ҳақидаги масала ҳар томонлама, синчковлик билан чуқур текширилмасдан, ушбу шахсларнинг айримлари номигагина сўроқ қилиниб, айримлари эса сўроқ қилинмасдан, жиноят ишининг уларга оид қисми тугатилгани ҳолда, етарли асосларсиз Д.Каримовга жиноят ҳақида хабар бермаганликда айб эълон қилинган.

Суд жараёнида “Ойбек” исмли шахснинг шахсига аниқлик киритиш имкони бўлмагани, Т.Умаров эса Қозоғистон Республикасига чиқиб кетгани сабабли, уларни суд мажлисида сўроқ қилиш имкони бўлмади.

Суд, Д.Каримовни Ю.Шакиров томонидан содир этилган ўғирлик жинояти ҳақида аниқ билани ҳолда хабар бермасликда айблаш учун асослар етарли эмас деб ҳисоблаб, уни ушбу айб эпизоди бўйича оқлашни лозим топади. 

 Суд, Ю.Шакировнинг У.Турсуновни автомашинасидан 10.000 АҚШ доллари ўғирламаганлиги, фақат 9.000.000 сўм ўғирлаганлиги ҳақидаги важларини муҳокама қилиб, унинг ушбу важлари жабрланувчи У.Турсуновнинг аризаси, жабрланувчи сифатида дастлабки тергов ва суд жараёнида автомашинасида 9.000.000 сўм пулдан ташқари 10.000 АҚШ доллари ҳам бўлгани ва ушбу пуллар ҳам йўқолгани ҳақидаги кўрсатувлари, гувоҳ Б.Мансурходжаевнинг воқеа содир бўлишидан бир соатлар олдин У.Турсунов унга омонот сифатида бериб қўйган 10.000 АҚШ доллари ва 9.000.000 сўм пулларини олиб кетгани ва орадан бир соатлар ўтгач, пулларини ўғирлатиб қўйгани ҳақидаги кўрсатувлари билан инкор қилинади деб ҳисоблайди ва унинг юқоридаги важларини жавобгарлигини енгиллаштириш мақсадида, судни чалғитиш учун ўйлаб топилган асосиз важ деб ҳисоблайди.

Шунингдек суд, Д.Каримовнинг К.Мирсалиевга гиёҳвандлик воситасини сотмагани, С.Исмаилова сотгани, С.Исмаилованинг ёнидан чиққан гиёҳвандлик воситаси ҳам унга тегишли эмаслиги ҳақидаги важларини муҳокама қилиб, унинг ушбу важлари С.Исмаилованинг аризаси, тушунтириш хати, К.Мирсалиев ва Д.Закировларнинг тергов ва судда берган кўрсатувлари, шунингдек дастлабки тергов жараёнида С.Исмаилова ва Д.Каримов ўртасида ўтказилган юзлаштириш вақтида Д.Каримовнинг ҳақиқатдан ҳам воқеа куни автомашинадан тушаётган вақтида ёнидаги “спайс” гиёҳвандлик воситасини С.Исмаиловага “сенда туриб турсин” деб бериб қўйгани ҳақида кўрсатувлари билан инкор қилинади деб ҳисоблайди ва унинг юқоридаги важларини жавобгарликдан қутулиб қолиш мақсадида, судни чалғитиш учун ўйлаб топилган асосиз важ деб ҳисоблайди.

Суд, Ю.Шакировга жазо тайинлаш масаласини муҳокама қилиб, унинг айбига қисман бўлсада иқрорлиги ва қилмишидан чин кўнгилдан пушаймонлигини жазони енгиллаштирувчи ҳолатлар деб, жиноятни ғараз ва бошқача паст ниятларда содир қилганлигини жазони оғирлаштирувчи ҳолатлар деб ҳисоблаб, жиноят оқибатида етказилган зарар умуман қопланмаганлигини инобатга олиб, унга нисбатан қонун санкцияси доирасида озодликдан маҳрум қилиш жазоси тайинлашни, жазо меъёрини белгилашда, унинг оилавий аҳволини, оилада ёлғиз боқувчи эканини, қарамоғида кекса онаси, турмуш ўртоғи ва бир нафар вояга етмаган фарзанди борлигини инобатга олишни лозим топади.

Суд, Д.Каримовга жазо тайинлаш масаласини муҳокама қилиб, унинг айбига қисман бўлсада иқрорлиги ва қилмишидан чин кўнгилдан пушаймонлигини жазони енгиллаштирувчи ҳолатлар деб, жиноятни ғараз ва бошқача паст ниятларда содир қилганлигини жазони оғирлаштирувчи ҳолатлар деб ҳисоблаб, у томонидан содир этилган жиноят учун қонунда назарда тутилган жазо миқдори оғирлигини (ўн йилдан бошланади), бироқ қонунга хилоф равишда ўтказилган гиёҳвандлик воситасининг турини, гиёҳвандлик воситаси сотилган сумма (200.000 сўм) миқдорининг камлигини инобатга олиб, унга нисбатан ЖКнинг 57-моддасини қўллаган ҳолда қонунда назарда тутилган озодликдан маҳрум қилиш жазосининг энг кам қисмидан ҳам камроқ муддатга озодликдан маҳрум қилиш жазоси тайинлашни лозим топади.

Шунингдексуд, Д.Каримов муқаддам бир неча марта судланган бўлиб, шундан битта оғир ва битта ўта оғир жинояти учун, уларнинг ҳар бирига беш йилдан кам бўлмаган муддатга озодликдан маҳрум қилинганини ва судланганлик ҳолатлари тугалланмаганлигини инобатга олиб, Ўзбекистон Республикаси ЖКнинг 34-моддасига асосан у ўта хавфли рецидивист деб топилиши лозим деб ҳисоблайди.

Суд, К.Мирсалиевга жазо тайинлаш масаласини муҳокама қилиб, унинг айбига тўлиқ иқрор ва қилмишидан чин кўнгилдан пушаймонда эканини жазони енгиллаштирувчи ҳолатлар деб, унинг ҳаракатларида жазони оғирлаштирувчи ҳолатлар мавжуд эмас деб ҳисоблаб, унинг шахсини, илгари судланмаганлигини, у яшайдиган Тошкент вилояти, Тошкент туманидаги Маърифат маҳалла фуқаролар йиғини ҳамда Фуқароларни ўзини-ўзи бошқариш органлари фаолиятини мувофиқлаштириш бўйича Тошкент туман кенгашининг К.Мирсалиевни кафилликка олиш ҳақида мурожаатларини инобатга олиб, унга нисбатан ЖКнинг 57-моддасини қўллаган ҳолда қонун санкциясида назарда тутилмаган, бошқа енгилроқ турдаги – ахлоқ тузатиш ишлари жазосини тайинлашни лозим топади.

Суд, жиноят оқибатида етказилган моддий зарарни ундириш масаласини муҳокама қилиб, Ю.Шакировдан жабрланувчи У.Турсуновнинг фойдасига жиноят оқибатида етказилган зарар учун 9.000.000 сўм ва 10.000 АҚШ долларининг ҳукм чиқарилган вақтдаги банк курси (9526,28 сўм)дан келиб чиқиб – 95.262.800 сўм, жами 104.262.800 сўм ундиришни лозим топади.
Шунингдек суд, У.Турсуновга тегишли “Спарк” русумли 01 837 EFA давлат рақамли автомашинадан ашёвий далил сифатида олинган бир дона қора рангли бари жабрланувчи У.Турсуновга қайтаришни;
Ю.Шакиров томонидан жиноий йўл билан топилган пуллар эвазига олинган автомобиль ўриндиғи учун мўлжалланган (бир комплект) ғилоф, бир дона шим, бир дона футболка, икки жуфт оёқ кийимлари ва дори-дармон воситаларини муқаддам фойдаланилгани сабабли тегишли тартибда йўқ қилишни; 

иш бўйича ашёвий далил сифатида К.Мирсалиевдан олинган 
0,61 грамм ҳамда С.Исмаиловадан олинган 5,01 грамм 5-Fluoro-MDMB-PICA гиёҳвандлик воситаларининг экспертиза тадқиқотлари жараёнида сарфланганидан қолган ва Ўзбекистон Республикаси ДХХ Моддий-техника ва хўжалик таъминоти бошқармасига топширилган қисмини тегишли тартибда йўқ қилишни;

дастлабки тергов жараёнида Т.Диярходжаевдан олиб қўйилган ва Тошкент шаҳар ИИББ ашёвий далилларни сақлаш хонасида сақланаётган Спарк русумли 01Н773ТА давлат рақамли автомашинани қонуний эгаси ДиярходжаевТимур Абдулмажитовичга қайтаришни;
терговчи И.Ибадуллаевнинг 2019 йил 5 сентябрдаги Зупарова Холида Шукуровнанинг номида бўлган “Спарк” русумли 01С487FB давлат рақамли автомашинага ва “Равон авто бизнес” МЧЖга қарашли “Ласетти” русумли 01 685 ЕЕА давлат рақамли автомашинага банд солиш ҳақидаги қарорларини – зарурият қолмаганлиги сабабли, бекор қилишни лозим топади.
Ўзбекистон Республикаси ЖПК 454-457, 460, 463, 465-468, 471-473-моддаларига амал қилиб, суд

Ҳ У К М   Қ И Л А Д И :  
1. Шакиров Юсуфжон Саибжонович (Shakirov Yusufjon Saibjonovich) Ўзбекистон Республикаси ЖК 169-моддаси 3-қисмининг “в” бандида назарда тутилган жиноятни содир қилганликда айбли деб топилсин ва унга шу модда билан 5 йил озодликдан маҳрум қилиш жазоси тайинлансин.

Жазони умумий тартибли колонияларда ўташ белгилансин ва жазони ўташ муддати 2019 йил 22 августдан бошлаб ҳисоблансин. 

Ю.Шакировга нисбатан қўлланилган қамоқда сақлаш эҳтиёт чораси ўзгаришсиз қолдирилсин.
2. Каримов Дилмурод Неъматович (Karimov Dilmurod Ne'matovich) Ўзбекистон Республикаси ЖК 241-моддасининг 1-қисми билан оқлансин.

Каримов Дилмурод Неъматович Ўзбекистон Республикаси ЖК 
276-моддаси 2-қисмининг “а” банди, 273-моддасининг 5-қисмида назарда тутилган жиноятларни содир қилганликда айбли деб топилсин.

Каримов Дилмурод Неъматовичга Ўзбекистон Республикаси ЖК 
276-моддаси 2-қисмининг “а” банди билан ЖКнинг 57-моддаси қўлланиб, 
2 йил озодликдан маҳрум қилиш жазоси, ЖК 273-моддасининг 5-қисми билан ЖКнинг 57-моддаси қўлланиб, 5 йил озодликдан маҳрум қилиш жазоси, ЖКнинг 59-моддаси тартибида тайинланган жазоларни қисман қўшиш йўли билан 5 йил 6 ой озодликдан маҳрум қилиш жазоси тайинлансин.

Ўзбекистон Республикаси ЖКнинг 60,61-моддалари тартибида Д.Каримовга жиноят ишлари бўйича Яшнобод туман судининг 2012 йил 
16 июлдаги ҳукми билан тайинланган жазонинг ўталмаган муддатини қисман қўшиш йўли билан узил-кесил 6 йил озодликдан маҳрум қилиш жазоси тайинлансин.
Д.Каримов Ўзбекистон Республикаси ЖКнинг 34-моддасига асосан ўта хавфли рецидивист деб топилсин ва жазони махсус тартибли колонияларда ўташ белгилансин.

Жазони ўташ муддати 2019 йил 1 октябрдан бошлаб ҳисоблансин.

Д.Каримовга нисбатан қўлланилган қамоқда сақлаш эҳтиёт чораси ўзгаришсиз қолдирилсин.
3. Мирсалиев Козим Абдукаримович (Mirsaliyev Kozim Abdukarimovich) Ўзбекистон Республикаси ЖК 276-моддаси 2-қисмининг “а” бандида назарда тутилган жиноятни содир қилганликда айбли деб топилсин ва унга шу модда билан ЖКнинг 57-моддаси қўлланиб, ойлик иш ҳақининг йигирма фоизини давлат даромадига ушлаб қолган ҳолда 3 йил ахлоқ тузатиш ишлари жазоси тайинлансин.

Ўзбекистон Республикаси ЖКнинг 62-моддасига асосан К.Мирсалиевнинг 2019 йил 1 октябрдан 2020 йил 27 февралга қадар қамоқда сақланган 4 ой 26 куни, қамоқнинг бир куни ахлоқ тузатиш ишлари жазосининг уч кунига тенглаштирилиб, тайинланган ахлоқ тузатиш ишлари жазосининг 1 йил 2 ой 18 куни ўталган ҳисобланиб, ўташ учун 1 йил 9 ой 
12 кун қолдирилсин.
Жазони мазкур жазо ижросини назорат қилувчи органлар белгилаб берган жойларда ўташ белгилансин ва жазони ўташ муддати ҳукм ижрога қаратилган кундан бошлаб ҳисоблансин.

Жазонинг ижроси К.Мирсалиев яшайдиган ҳудуд бўйича Тошкент вилояти Тошкент туман Ички ишлар бўлими Пробация гуруҳи зиммасига юклатилсин.

К.Мирсалиевга нисбатан қўлланилган “қамоққа олиш” эҳтиёт чораси бекор қилиниб, у дарҳол – суд залидан қамоқдан озод қилинсин.

Ю.Шакировдан жабрланувчи У.Турсуновнинг фойдасига жиноят оқибатида етказилган зарар учун 104.262.800 сўм ундирилсин.

Ҳукм қонуний кучга киргач: 

У.Турсуновга тегишли “Спарк” русумли 01 837 EFA давлат рақамли автомашинадан ашёвий далил сифатида олинган бир дона қора рангли бар жабрланувчи У.Турсуновга қайтарилсин;

Ю.Шакиров томонидан жиноий йўл билан топилган пуллар эвазига олинган автомобиль ўриндиғи учун мўлжалланган (бир комплект) ғилоф, бир дона шим, бир дона футболка, икки жуфт оёқ кийимлари ва дори-дармон воситалари муқаддам фойдаланилгани сабабли тегишли тартибда йўқ қилинсин. 

иш бўйича ашёвий далил сифатида К.Мирсалиевдан олинган 
0,61 грамм ҳамда С.Исмаиловадан олинган 5,01 грамм 5-Fluoro-MDMB-PICA гиёҳвандлик воситаларининг экспертиза тадқиқотлари жараёнида сарфланганидан қолган ва Ўзбекистон Республикаси ДХХ Моддий-техника ва хўжалик таъминоти бошқармасига топширилган қисми тегишли тартибда йўқ қилинсин;
дастлабки тергов жараёнида Т.Диярходжаевдан олиб қўйилган ва Тошкент шаҳар ИИББ ашёвий далилларни сақлаш хонасида сақланаётган Спарк русумли 01Н773ТА давлат рақамли автомашина қонуний эгаси ДиярходжаевТимур Абдулмажитовичга қайтарилсин.

Терговчи И.Ибадуллаевнинг 2019 йил 5 сентябрдаги Зупарова Холида Шукуровнанинг номида бўлган “Спарк” русумли 01С487FB давлат рақамли автомашинага ва “Равон авто бизнес” МЧЖга қарашли “Ласетти” русумли 01 685 ЕЕА давлат рақамли автомашинага банд солиш ҳақидаги қарорлари бекор қилинсин. 

Ҳукмдан норози томонлар ҳукм эълон қилинган кундан, судланувчилар эса ҳукм нусхасини олган кундан бошлаб ўн сутка ичида шу суд орқали жиноят ишлари бўйича Тошкент шаҳар судининг судлов ҳайъатига апелляция тартибида ёки истаклари бўйича ҳукм қонуний кучга киргач кассация тартибида шикоят ва протест келтиришга ҳақлидирлар.

